
 37 

 

 

«СЯБРЫ» 

На скрыжаваньні 
Мне заступілі дарогу трое ворагаў 
I закрычалі: 
— Мы заб'ем цябе, Зянон!  
Тут падыйшоў мой сябра 
I ворагі змоўклі. 
Але сябра ўбачыў, што ворагаў трое, — сказаў:  
Абодвух заб'юць, —  
I перайшоў на іх бок.  
Тым часам падыйшоў другі сябра.  
Але ўбачыў, што іх чацьвёра, — сказаў: 
— Ты павінен мяне зразумець, —  
I стаў на бок чатырох. 
У гэты час напаткаў мяне трэці сябра.  
Але ўбачыў, што іх пяцёра, —  
Без слоў перабег да пяцех.  
Тады я сказаў сябрам: 
— Глядзіце: трое іх, трое вас, я — чацьвёрты,  
Хіба дазволіце ворагам забіць свайго радака? 
— Не дазволім! — Дружна сказалі сябры.  
I ворагі адступілі. 
Так мы і разышліся з таго скрыжаваньня: 
Ворагі сабе, мы — сабе. 
Толькі з тае пары 
Я стаў вельмі асьцярожы з сябрамі 
Да першага скрыжаваньня. 

1983 г. 

ГУЧАНЬНЕ АНЁЛЬСКАГА ГОЛАСУ 

 
У цішы над Зямлёй 
У эфіры начным 
Голас жаночы гучыць: 
— Авэ, Марыя, грацыя плена... — 
Чысты, як срэбны струмень  
                                                  на радзіме,  
Як сонечны бляск 
                                у крынічнай вадзе. —  
Авэ, Марыя, грацыя плена...  
Беражы, сьцеражы нас 
                                          у чорнай бядзе.  
Да прыёмніка вухам прынік  
Я далёка ў лясной старане,  
Там, дзе сосны шумяць 
                                            пад дажджом,  
Там, дзе хмары бягуць 
                                                  над вадой. 
Авэ, Марыя, грацыя плена...  
Гучыць над начною Зямлёй. 
 

1987 г. 


